
NOTA PUNT "I/A" 
minn: Segretarjat Ġenerali tal-Kunsill 
lil: Kumitat tar-Rappreżentanti Permanenti (Parti 1)/Kunsill 
Suġġett: Abbozz ta' Konklużjonijiet tal-Kunsill dwar ir-Rapport Speċjali Nru 28/2016 

tal-Qorti Ewropea tal-Awdituri: "L-indirizzar ta’ theddid transkonfinali serju 
għas-saħħa fl-UE: ittieħdu passi importanti iżda jeħtieġ li jsir aktar" 

  

1. Fl-10 ta' Jannar 2017, il-Kumitat tar-Rappreżentanti Permanenti ta' struzzjonijiet1 lill-Grupp 

ta' Ħidma dwar is-Saħħa Pubblika biex jeżamina r-Rapport Speċjali Nru 28/2016 tal-Qorti 

Ewropea tal-Awdituri2 bl-isem "L-indirizzar ta’ theddid transkonfinali serju għas-saħħa fl-

UE: ittieħdu passi importanti iżda jeħtieġ li jsir aktar". 

 

2. Il-Grupp ta' Ħidma eżamina r-rapport fil-laqgħa tiegħu fis-16 ta' Frar 2017 u qabel dwar l-

abbozz ta' konklużjonijiet tal-Kunsill mehmuż, permezz ta’ proċedura bil-miktub3. 

 

3. Il-Kumitat tar-Rappreżentanti Permanenti huwa għaldaqstant mistieden japprova dan l-abbozz 

ta' konklużjonijiet tal-Kunsill u jippreżentah lill-Kunsill għall-adozzjoni. 

 

 

                                                 
1 15772/16 FIN 895 PHARM 69 PROCIV 90. 
2 ĠU C 459, 9.12.2016, p. 15. 
3 WK 2613/2017 u WK 2946/2017. 

ANNESS 

Abbozz ta' konklużjonijiet tal-Kunsill dwar ir-Rapport Speċjali Nru 28/2016 tal-Qorti 

Ewropea tal-Awdituri: "L-indirizzar ta’ theddid transkonfinali serju għas-saħħa fl-UE:  

ittieħdu passi importanti iżda jeħtieġ li jsir aktar" 

 

IL-KUNSILL TAL-UNJONI EWROPEA: 

1. JILQA’ r-Rapport Speċjali Nru 28/2016 tal-Qorti Ewropea tal-Awdituri: "L-indirizzar ta’ 

theddid transkonfinali serju għas-saħħa fl-UE: ittieħdu passi importanti iżda jeħtieġ li jsir 

aktar". 

 

2. IFAKKAR li d-Deċiżjoni Nru 1082/2013/UE tal-Parlament Ewropew u tal-Kunsill tat-22 ta’ 

Ottubru 2013 dwar theddid transkonfinali serju għas-saħħa u li tħassar id-Deċiżjoni Nru 

2119/98/KE4 tistabbilixxi regoli dwar is-sorveljanza epidemjoloġika u l-monitoraġġ ta' 

theddid transkonfinali serju għas-saħħa, it-twissija bikrija dwaru u l-ġlieda kontrih, inkluż il-

livell ta' tħejjija u l-ippjanar tar-rispons marbutin ma' dawn l-attivitajiet, sabiex jiġu 

kkoordinati u kkomplementati l-politiki nazzjonali, u għandha l-għan li tappoġġa l-

kooperazzjoni u l-koordinazzjoni bejn l-Istati Membri sabiex jittejbu l-prevenzjoni u l-

kontroll tat-tixrid ta' mard serju tal-bniedem minn fruntiera għal oħra tal-Istati Membri, u 

sabiex jiġi miġġieled theddid transkonfinali serju ieħor għas-saħħa biex tagħti kontribut għal 

livell għoli ta' ħarsien tas-saħħa pubblika fl-Unjoni. Tiċċara wkoll il-metodi ta' kooperazzjoni 

u koordinazzjoni bejn l-atturi differenti fil-livell tal-Unjoni u tistabbilixxi l-Kumitat għas-

Sigurtà tas-Saħħa ('HSC'). 

 

3. IFAKKAR ukoll li, filwaqt li l-kamp ta' applikazzjoni tad-Deċiżjoni Nru 2119/98/KE5 kien 

ikopri l-mard li jittieħed, il-kamp ta' applikazzjoni tad-Deċiżjoni Nru 1082/2013/UE hu estiż 

biex ikopri wkoll theddid ta' oriġini bijoloġika, kimika, ambjentali u dik mhix magħrufa, u 

JISĦAQ li l-ippjanar tal-istat ta' tħejjija u tar-rispons huwa element essenzjali għall-

monitoraġġ effikaċi ta' theddid bħal dan, għat-twissija bikrija dwaru u għall-ġlieda kontrih. 

 

                                                 
4 ĠU L 293, 5.11.2013, p. 1. 
5 ĠU L 268, 3.10.1998, p. 1. 

4. JISSOTTOLINJA li l-Istati Membri għandhom ir-responsabbiltà ewlenija għall-politika tas-

saħħa u li l-azzjoni tal-UE f'dan il-qasam jenħtieġ li tiġi mfassla biex tikkomplementa u 

tappoġġa l-attivitajiet tal-Istati Membri. 

 

5. JAGĦRAF il-kumplessità tal-implimentazzjoni tad-Deċiżjoni Nru 1082/2013/UE fid-dawl 

tal-kompetenzi tal-UE u l-Istati Membri, il-kotra kbira ta' atturi u ta' strutturi kumplessi li 

tinsab fl-Istati Membri u fil-kuntest internazzjonali, u l-fatt li jibqa' jfeġġ theddid serju. 

 

6. JIEĦU NOTA tas-sejbiet ewlenin tal-Qorti ppreżentati fir-Rapport Speċjali u tar-

rakkomandazzjonijiet tagħha, li jikkonċernaw, b'mod partikolari, il-ħtieġa li jitħaffu l-iżvilupp 

u l-implimentazzjoni tal-elementi l-ġodda introdotti mid-Deċiżjoni Nru 1082/2013/UE, u li 

jiġu indirizzati l-isfidi operazzjonali u strateġiċi li qed iħabbat wiċċu magħhom l-HSC fil-

koordinazzjoni tar-rispons għal theddid transkonfinali serju għas-saħħa, f'kooperazzjoni mal-

Kummissjoni, u li tkompli tittejjeb is-Sistema ta' Twissija Bikrija u ta' Reazzjoni ('EWRS'). 

 

7. JILQA' t-tweġiba tal-Kummissjoni għas-sejbiet tal-Qorti u l-inizjattivi li diġà ttieħdu biex jiġu 

implimentati dawk ir-rakkomandazzjonijiet u, b'mod partikolari, l-intenzjoni tal-Kummissjoni 

li taħdem mill-qrib mal-Istati Membri fuq l-iżvilupp ta' pjan direzzjonali strateġiku għall-HSC 

lejn koordinazzjoni aktar effikaċi tal-livell ta' tħejjija u tar-rispons għal theddid transkonfinali 

serju għas-saħħa, u fuq il-modernizzazzjoni tal-EWRS b'kooperazzjoni mill-qrib maċ-Ċentru 

Ewropew għall-Prevenzjoni u l-Kontroll tal-Mard ('ECDC'). Il-modernizzazzjoni tal-EWRS 

għandha fost l-oħrajn ikollha l-għan li tiżgura li l-EWRS u sistemi oħra ta’ twissija rapida u 

ta’ informazzjoni fil-livell tal-Unjoni jkunu marbuta ma’ xulxin sabiex jevitaw, kemm jista’ 

jkun possibbli, li jkun hemm duplikazzjoni strutturali ta’ notifiki ta’ allert mill-awtoritajiet 

kompetenti tal-Istati Membri. 

8. JINKORAĠĠIXXI lill-Kummissjoni u lill-Istati Membri biex ikomplu jaħdmu mill-qrib 

flimkien, b’mod partikolari fi ħdan l-HSC, lejn l-implimentazzjoni sħiħa tad-Deċiżjoni 

Nru 1082/2013/UE, biex b’hekk jitqiesu inizjattivi internazzjonali relatati u jfittxu li jkomplu 

jiċċaraw u jiżviluppaw: 

- ir-rwoli tal-gruppi ta’ ħidma tal-HSC, sabiex jiżguraw li x-xogħol tagħhom ikun 

strutturat sew madwar kwistjonijiet tekniċi u jservi bħala kontribut lill-HSC, u 

- ir-rwol tal-ECDC. 

 

9. JISTIEDEN lill-Kummissjoni tirrapporta regolarment lill-Kunsill dwar il-progress fl-

implimentazzjoni tad-Deċiżjoni 1082/2013/UE. 

 

 


